
        
            
                
            
        

    
	ХУВ НАГВАРАЛЫН ТУУЖ
 

	“МУЗД”-ээс 

	 Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХУВ НАГВАРАЛЫН ТУУЖ

	 

	...Түүнээс хойно халхын хатан Бүүвэй баатар бэйл баригдаад төр эвдэж тэрхүү Ядаг ноёны боолд очив. Гэтэл хүүхэн Содном гэгч халх хүнийг харахтай зэрэг хар бууж муужран унаж, нэлээд удаад дахин сэхэж хатан баатрыг харвал хоёр нүдээ буруу хоёр ирмэсэнд хайр дотроо, хал гаднаа гэж мэдээд, түүнээс хойш Хүүхэн Содном тэр хүнд тун ч муу янзтай байтлаа хоол ундны аль сайхныг шилэн өгч байв гэнэ.

	Он жил эргэж ижил дасал болж. Хатан баатар тэр айлын нэгэн зарц хүүхэнтэй ханилсан нэртэй боловч чухамхүү голын хайртай амраг нь хүүхэн Содном байжээ. Хайр дотроо, хал гаднаа гэж санасан тэр хоёр хүн огт мэдэгдсэнгүй байв гэнэ.

	Нэг өдөр Хатанбаатар хүүхэн Содномд хэлэв гэнэ: “Чиний заяаны үр энэ зарц хүүхнээс гарна. Тэр юуны тул гэвэл чамд тогтсон хүү бузартай, гэдэс дотроо солигдов. Тэр хүүг чи авбал чиний заяаны үр тэр” гэж захив. “Энэ хүүхэн бид хоёрыг ханилсан гэдгийг амьтан бүгд мэднэ. Чи бид хоёрыг үйлийн үрээс өөр мэдэх юм үгүй шүү. Энэ хүүхнээс эр гарвал эд ална. Чамаас гарвал алахгүй нь лавтай. Түүнийг мэдтүгэй” гэж захив.

	Түүнээс хойш хоёр хүүхэн зэргээр бие муутай болсонд нэгэн өдөр тэр омгийн баахан улс найрлаж байгаад хэлэлцэх нь: “Энэ зарц хүүхнээс гарсан хүнийг алалгүй болохгүй шүү” гэж нэг хүн хэлсэнд бас нэг нь: “Эр хүн гарвал алах нь зүй мөн. Эм хүн гарвал алах хэрэггүй. Эм хүн сайн ч гэсэн эр цэргийн зэрэгт үл хүрнэ. Эрмэг гүү сайн ч бол эр морины гүйдэлд үл хүрнэ” гэж хэлэлцэж байхыг хүүхэн Содном сонсоод зарц хүүхэнд хэлж гэнэ. “Эд чамаас эр хүн гарвал алах” гэж хэлэлцэж байна. Бид хоёрын сар нэг учир хөнгөрөх цагт чамаас хүү, надаас охин гарвал солилгүй болохгүй болов гэгчийг мэдэв үү?” гэж захив.

	Хойно нэг өдөр Ядаг ноёныг анд мордсон завсарт хоёр хүүхэн зэрэг мэндлэв. Зарц хүүхнээс хүү гарахдаа “Үржих Өөлдийн үрийг тасална" гэж гарав. Хүүхэн Содномоос хүүхэн гарав. Хоёр хүүхэн хүүхдээ солин авч хөхүүлэв.

	Ядаг ноён хээр газар явж байтал, гэв гэнэт муу совин татаж, яаран гэртээ ирвэл зарц хүүхэн тосон ирж: Хатан мэндлэв. Их баяр" гэсэнд “Хүү юү? Хүүхэн үү? Юу хэлж гарав” гэж асуухад “Үхэр халхын үрийг тасална” гэж гарах юм байна. Хүү, хүүхний алин болохыг огт мэдсэнгүй” гэхэд яаран орж үзээд: “Хаашаа нүдэнд хүйтэн тархи вэ? Халхын хув харуудтай яасан адилхан юм бэ? Авдрын араас саарал зэвтэй нум аваад аль. Хүйсийн нь нүхээр хатгаж алъя” гэсэнд хүүхэн Содном хэлэв: “Та алах уу, би алах уу? Өнөөх цэцэн саруул чинь яасан билээ. Хүн өөрийн үрийг хүсдэгийг бүү хэл, хүний үрийг ч хүсдэг билээ. Өөрийн үрийг өөрөө алахад тэнгэр дэлхий зөв бурууг ялгах үгүй юу? Ер эхээ алаад махыг чанаж суусан хүн газар цөмлөөд далд оров гэдэг. Тэнгэр газар гэдэг юун айхавтар юм бэ? Би айж байна гэж хэлснээ мартав уу?” гэж асуухад “Харин тийм ч юм байна. Хэлж гарсан үгийг нь санавал хувьтай үр заяасан байгаа. Ай Нагварал гэж нэр өгье гэсэнд Хув Нагварал нэртэй хүүтэй болоод байв гэнэ.

	Хатан баатрыг үзсэнээс хойш хүүхэн Содном туж асгартал уйлаад байх болов.

	Нэгэн өдөр гэрийн эзэн Ядаг ноён хүүхэн Содномоос ийн асуув: “Чи энэ баригдаж ирсэн муу хүнийг үзсэн цагаас хойш үргэлж уйлсан мэт байх нь сэтгэлд чинь юу орсон билээ. Тэр шалтгаанаа над нуулгүй хэлэх хэрэгтэй. Чи бид хоёрын эр эм болсон нь эртний заяа биш үү?” гэсэнд хүүхэн Содном маш их инээгээд “Харин миний ойнд орсон үг нэгийг хэлэв. Та юун цэцэн сайхан ухаантай билээ. Үрж болшгүй үнэн амраг, хагацаж болшгүй хайртай таныгаа, утсан чинээ улаан голыг чинь тасравч хайртай тэргүүнийг чинь нэгэн хоёр илж тавина. Харин энэ ирсэн хүн чинь аль газрын юун муухай хүн бэ? Та бол эр хүн, ан гөрөө, ажил тэргүүтэн эр хүнд элдэв явдал байдаг, үүрд эхнэрээ сахин сууж болохгүй учраас эзгүйд чинь эм хүн намайг элэг доор барьж, элдэв зан гарах магадгүй гэж санасандаа айж, хоол ундны амт сайтай сайныг өгдөг учир тэр билээ” гэсэнд: “Ээ хөөрхий миний хүүхэн учрыг мэдэхгүй байна. Би нарийн хэлж өгье.

	Энэ бол зүүн зүгт халхчууд гэж ийм муухай улс байдаг, түүнээс баригдаж ирсэн хүн. Энэ газарт гурван удаа дайтаж эрийн сайныг шилэн алж явсан хүн. Эр хүний эндэл болж баригдсанаас биш, эрийн чадал гачигдаж баригдсан хүн биш. Эрийн чадал тэмцье гэвэл манай таван омгийн улс эмс хүүхэдтэйгээ мордовч энэ хүний эрхийд үл хүрнэ. Өнөөх манай омгийн Хасбаатар хуурч бариад, дээс олсоор ногтолж, төмөр гинжээр гинжлээд, эхнэр хүний дээл өмсгөөд, дэлэм хэртэй төмөр гадас шааж, түүнээс уяад байж байтал, эдний халхын Шархүү бүргэд гэгч хурдан шарга морьтой хуй шиг дайраад шүүрсэн нь хааш хаашаа хотын буурины хэр газартай ховх татан аваад дутаасанд энэ өөрөө хэлж гэнэ билээ:

	“Чи намайг авах хэрэггүй энд орхи. Эд намайг алахгүй биз. Их бодож нэг ноёны боолд өгөх биз. Би энд зүтгэж яваад үхвэл хойдын хүнд хэрэгтэй. Эр хүн нэгэн санаатай явж байвал эрийн чадал сайжирч, эрдэм билиг нэмэх, элдэв олон санаатай явж байвал эрдэм билиг мохож, элдэв явдалд зориггүй болно” гэж хэлээд өөрөө баригдсан хүн гэнэ билээ. Тиймийг үзвэл энэ сайн эр биш үү. Эмс охидоор үл оролдоно. Үүнээс хойш эмээх хэрэггүй. Харин чи үүнд унд хоолны амттай сайныг өгөх нь ямар санаатайгаар тэгж байгаа билээ хэл!” гэсэнд хүүхэн Содном хэлэв: “Та ийм сайхан сэргэлэн ухаантай хүн атлаа доорд муу эм хүнээс ийм үг асууж болох уу? Эм хүн сайн ч бол эр хүний чадалд үл хүрнэ. Эрмэг гүү сайн ч бол эр морины гүйдэлд үл хүрнэ гэгч хуучин үг бий. Тиймийн тул, энэ мэтийн бэрхээс айж, арга бодож ая тал засаж ажил төрлөө хийлгэхэд аль сайн хоол ундаар аргадан хуурч байвал түүнд урамшин баясах бөгөөс аливаа үйлс бүтэмжтэй сайн болох болов уу? гэж унд хоолны аль сайн, сайхныг өгөх учир тэр билээ” гэсэнд: “Энэ чинь мөн. Харин чиний нас бага атал яаж санав. Чи одоо үүнээс хойш аль сайн унд, хоол өгч байгаарай" гэж хэлэв.

	Түүнээс хойш нэгэн өдөр Ядаг ноёныг гөрөөлсний завсарт Хүүхэн Содном Хатанбаатарт ийн айлтгав,

	“Ай халх дахины наран адил асралт тэнгэр эзэн ноён таны алтан өлмийн доор сөгдөн мөргөж, энэхэн чөлөөнд хэдэн зүйлийн гомдлоо айлтгая. Тэнгэр эзэн ноён анхааран өршөөж толилж, сонсон соёрх” гэсэнд “За чи хэл, би нарийн дуулъя" гэхэд хүүхэн Содном хэлэв:

	Миний эх үхээд өчүүхэн би арван настай өнчин хүүхэд өвгөн эцэгтэйгээ хоёул халх, харчин хоёр нутгийн цав болох Өлөн зохистой гэдэг газар нутаглан сууж байтал гэнэт нэгэн өглөө эрт Өөлдийн айх мэт хэдэн хүн ирээд өвгөн эцгийг минь өрлөн алж, өнчин намайг хүлэн авчирч, арван настай, ертөнцийн явдал огт мэдэхгүйн дээр эцэг эх, ах дүү, амраг садангүй харь гагцаар хариугүй нялх намайг эмээ хийхээр авчирсан гээд эмээ болгон доромжилж, өдөр шөнө хоёрт огт ухаангүй муужран хэвтээд арай үхсэнгүй нэг сэхвээс “Чи намайг ганцхан тачаахад башир гаргаж өдөр шөнөөр хэвтэв, эм хүн эр хүний эрхэнд байдгийг мэдэхгүй юун мунхаг эм бэ?” гэж уурлан өргөстэй хар модоор толгой дундуур олон удаа жанчиж байхад айх, өвдөх тэргүүтэн цаглашгүй бөгөөд арга буюу муу эм тийм зовлон эдлэх заяатай юм гэж боддог байв.

	Хойно нэгэн өдөр ганцаараа сууж дотроо ийн санав: “Халхын хүний үр агсан билээ би. Тийм байтал энэ муу Өөлдийн гарт орж, өвгөн эцгээ өрлүүлж алуулаад өөрийн биеийг хэтэртэл доромжлуулж байгаагаас үзэхэд энэ хүн намайг хайх мөргүй, хамгаалах садангүй хариугүй өнчин гэж тавлаж байна. Ай халаг хуухай минь, ийм орхисон заяа бол” гэж санаад би халхын нэгэн хүний барааг харах цагийг энэ амьд насандаа үзэх болов уу? гээд мэлмэртэл уйлан суутал, гэнэт нэгэн бадарчин орж ирээд “Ай идэр залуухан настай охин чи ийм жаргалтай сайхан оронд сууж байгаад аяндаа асгартал уйлах учир юу вэ? Би энэ нэгэн насыг барагдтал гуйланчлан явган тэнэж явна. Надтай адил зовлон үзсэн биш, эрх дураараа сууж уйлах хэрэггүй” гэсэнд миний хэлсэн үг:

	“Ах та намайг зовлон үзсэнгүйг яаж мэдэв. Та хэдий явган тэнэсэн боловч өөрийн дураар явсан биз. Бусдад албадуулж яваагүй биз дээ. Та сонс, би нэгэн үг хэлье. Зовлон зовлонгийн дотроос сэтгэлийн зовлон хэцүү гэдгийг та мэдэх буй заа. Бусдын эрхээр жаргахаар өөрийн дураар зов гэдэг юу гэсэн үг вэ? Үнэн үг үү? Худал үг үү? Та олон газар явж их бага хүнтэй учирч, элдэв жаргал зовлонг үзэж сонссон хүн байна. Надтай адил гэрийн боол мунхаг эм гэхээр үл барам ах их хүн та өчүүхэн миний асуусан үгний чигийг зааж, хариуг тайлж хайрла" гэхэд тэр бадарчин хэлэв: “Ай чи юун цэцэн саруул ухаантай охин бэ? Би их олон газар явж, олон хүнтэй уулзсан боловч ийм үгийг эс сонслоо. Чиний энэ үгний хариуг би хэлж огт мэдэхгүй. Аймгийн ховыг бадарчин, айлын ховыг хүүхдүүд зөөх гэгчээр би чамд нэгэн хов хэлье.

	Халхын Хатанбаатар бэйл гэгч дайнд баригдаад танай энэ ноёны боолоор ирэх нь гэж би сонслоо. Чиний энэ үгний хариу ба чигийг тэр хүн тайлж, замыг зааж өгөх биз дээ. Түүнийг ирсэн хойно халх зүгийн үг туршиж үл болно. Хэрэв туршвал та хоёрын гэм болно. Олны дотор дайсан мэт, онц ганцаар байхад зэндмэнэ мэт хүндэлж байвал чиний заяа тэр тэнгэр мөн болно. Тэр хүний хүчээр ар халх нутагт хааны суудлаар жаргах цаг ирнэ. Тэр цагт их баяраар уулзъя. Би Амдо газрын нэгэн бадарчин. Миний явсан газарт ар халхаас тэгш сайхан газар үгүй байна. Ер яасан их шашин дэлгэрэх бол. Ямар их хувьтай улс тэнд суух бол. Одоо би явган хүн тул миний үг олдов. Би явъя” гэхэд Хүүхэн Содном их өргөл барьж, унд хоол ханатал цадтал өгч “Өршөөлт бурхан тантай энэ өдөр учирч ийм их баяр болдог аж” хэмээн мөргөөд “Хожим шашин их дэлгэрсэн оронд шар магнаг олбог дээр заларч байх цагт чинь уулзахын ерөөлийг тавья. Сайн яваарай гээд хол үдэж өгөөд буцах гэтэл тэр бадарчин хэлэв:

	“За одоо буц. Намайг хол дагах хэрэггүй. Чиний гэрийн эзэн чамайг дахин зовоох явдлыг хийж чадахгүй. Чи бэрхшээх явдал одоо үгүй биш үү” гээд явав” гэж ярив.

	Түүнээс хойш нэгэн өдөр Хатанбаатар хүүхэн Содномд хэлэв:

	“За хурц мэргэн ухаантай хатан суудалтай чамдаа гэрээс болгон хэдхэн үг захисугай" гэсэнд Хүүхэн Содном 

	“Тэнгэр ноён таныхаа зарлигийг орой дээрээ хичээж хадгалсугай" гэсэнд Хатанбаатар ийн хэлэв:

	"Энэ хүүгээ есөн нас хүрэхтэй зэрэг бичиг сургуульд өгч сайтар сурган боловсруулаад арван гурван насан дээр нь бичгийг гаргаж үзүүлээрэй. Түүнээс хойш та хоёрын жаргах цаг ойр болно. Зовж уйлах хэрэггүй" гээд нэгэн хуудас бичгийг өгөөд удалгүй Хатанбаатар тэнгэр дэвшив.

	Хүүхэн Содном маш ихэд гашуудан уйлах бөгөөд хүүгээ хайрлан янаглаж Хатанбаатарыг санан мөрөөдөж хэдэн жил болсны хойно хүү нь өсөж бичиг эрдэм сурав.

	Тэр хүү эцэгтээ Ядаг ноёнд үнэн амраг сайн бөгөөд эхдээ үнэн муу янзтай байх учир Ядаг ноён маш хайртай болж “Энэ хүүхэд чухам миний заяаны үр ёстой мөн байна” гээд эрийн эрдмийг үнэхээр маш сайнаар сурган боловсруулж байв. Хүү харвал, намнал эрдэмд онц үлэмжхэн сурч гайхагдан “Ядаг ноёны эрхэм сайн заяаны үр магад мөн. Эх нь халхын хүн бөгөөд үр нь ч бол эхээ үг муутай халх гэж мэдээд тийм муу байдаг байна" гэж хэлэлцэн байв гэнэ.

	Хойно нэг өдөр хүү арван гурван нас хүрч аль бүрийн эрдэм тэгш, эр хүний зэрэгт орж явах болов. Бас нэг өдөр Ядаг ноёны эзгүйд Хүүхэн Содном гэрт ганцаар сууж байгаад “Би амьд насандаа Халхын нутагт заяа буй буюу, үгүй буюу. Чухам тэнгэр эзэн ноёнтон минь хайрласан үр ч бол надад ийм муу байх нь орхисон заяа бол” гэж уйлж суутал, хүү нь гаднаас орж ирээд асуув: “Ачит ээж минь юунд уйлав. Би өстнийг өвөр дээрээ суулгаж, ачтаныг ардаа суулгаж явсаар өнөө арван гурван нас хүрлээ. Одоо өстний өсийг хариулж өрлөдөг, ачтаны ачийг хариулж аврах цаг тулгарав. Ээж минь юу санаж байна” гэж асуувал Ээж нь: “Энэ хэргийн үгийг санах ч байтугай энэ Өөлдийн гараас мултарч гарах цаг амьд насанд байх болов уу? хэмээн санадаг билээ. Харин тэнгэр эзэн ноён минь чиний арван гурван насан дээр авч өгөөрэй гэсэн нэгэн хуудас бичиг бий билээ. Түүнийг авч үзүүлье” гээд авдраа нээж алтан хайрцаг дотроос тэрхүү бичгийг авч өгөв.

	Тэр бичгийг үзвээс үг нь:

	 

	Зээрэн чихтэй цавьдар чинь зэгс болно

	Зэвэн чихтэй бор чинь дэрс болно

	Бүдүүн нарийн адил

	Цавьдар морь чинээтэй

	Бор морь чимэгтэй

	Өдөр бадар

	Шөнө тодорхой

	Их хар, бага цавч

	Салхины зөв бурууг сар ялгадаг гэж мэд

	Арван таванд үйлдэв” 

	 

	гэжээ.

	Үүнийг хүү үзээд “Юун сайхан зарлиг билээ. Юутай жигтэй сайхан юм бэ? Одоо миний сэтгэл сэргэв” гэхэд эх нь бичгийн үг юу гэсэн зарлигийг ээждээ тодорхой хэл гэсэнд:

	 

	Зэгс, дэрс гэгч гүйцэд сайн хагсаа гэжээ

	Бүдүүн нарийн адил гэгч унд хоол хоёрыг тэнцүүл гэжээ.

	Цавьдар морь чинээтэй гэдэг нь өөрөө уна

	Бор морь чимэгтэй гэдэг нь эхдээ унуул гэжээ

	Өдөр бадар гэдэг нь өдөр бүү яв

	Шөнө тодорхой гэдэг нь шөнө яв

	Их хар, бага цавч гэдэг нь битгий унт

	Салхины зөв бурууг сар ялгадаг гэсэн нь саран зэвтэй сум сайн эрд нөхөр болно 

	 

	гэжээ.

	Арван таванд үйлдэв гэдэг нь арван таван насан дээрээ орон нутагтаа харьцгаа гэсэн утга гэжээ.

	Ай юун сайхан зарлиг вэ? Энэ өдөр миний их баяр болдог аж. Сэтгэл минь сэргэв. Одоо та бид хоёрын муугийн сүүл, сайны эх ойртсон гэдгийг ээж минь мэдэв үү? гэсэнд нь эх нь: “Ачит сайн үрийн минь алтан зарлиг бат орштугай” гээд мэлмэртэл уйлав.

	Хүү “Ээж минь уйлах хэрэггүй. Тэнгэр эцэг ноёны буян сүлдээр Халхын нутагт очиж жаргах нэгэн цаг бий. Одоо их уйлах хэрэггүй. Үүнээс хойш хоёр жил болох тун ч холгүй биш үү" гэхэд эх нь: “Ер нь тийм ч хэрэг биз. Зоволтгүй юм байна” гэв.

	Түүнээс хойш хүү нь арван таван нас хүрэх цаг ойр болохын хэрд цавьдар, бор хоёр морио бусдаас нуун уяж, хоёр сар шахам хагсааж, чухам амьтанд гүйцэгдэхгүй болохын хэрд нэг өдөр эцэг Ядаг ноёнд хэлэв:

	“Өчүүхэн хүү чинь арван таван нас хүртэл алиа найдангуй зангаар наргиж, архи дарс ууж үзсэнгүй билээ. Энэ өдөр ойр хавийн улсыг урин авчирч бяцхан найрлавал болох уу?" гэж эцэг Ядаг ноёнд хэлсэнд “болно" гэв.

	Нэгэн хүнийг зарж бяцхан улсыг урин ирүүлж, нэгэн өдрийн ихэнх хагас хүртэл найрлахад эх хүү хоёр уусан мэт хуурмаглан байж, бүгд улсыг согтоож, унахын хэрд хүү эхийгээ урьдаар мордуулж, газар болзож явуулаад өөрөө сүүлд нь нум, сумаа агсаж мордоод, саран зэвтэй сумыг онилон татаж хөндөлдөн зогсоод ийн хэлэв:

	 

	Ай Ядаг ноён

	Хүний хүү газар нутагтаа харьдаг

	Хүлгийн хүү газраа таньдаг

	Халхын хоёр ч харьдаг

	Хар дотортой өөлдүүд ч хоцордог болж

	Сайхан хөлөг морины дээр сайн эр мордоод

	Саран зэвтэй сумыг сарвайтал онилон татахад

	Санаа муут өөлд чамд сарвайх чадал байна уу?

	Хүлэг сайхан морин дээр хүний хүү мордоод

	Хүчит сайхан нум сумыг хүчлэн татахад

	Хүйтэн санаат өөлд чамд хүрч ирэх чадал байна уу?

	Санамсаргүй алдаж хоцрох гэгч энэ биш үү?

	Эр хүний санаа энэ адил гэгчийг эгнэгт санаарай

	Үржих муу Өөлдийн үрийг үүрд тасална бий вий

	Өвгөн эцгийн өсийг хариулна бий вий

	Өөрийн эхийн тавыг хангана бий вий

	Өдөр шөнөгүй сайн сэргийлж байгаарай

	Би ч хичээж ирэх магадгүй гэж бодоорой

	Халхын хоёр хүнийг

	Харах мөргүй хайх бараагүй алдах гэгч нь энэ гэж мэдэв үү? 

	 

	гэж хэлээд хангинатал дуулж, жингэнэтэл исгэрээд хатируулсанд Ядаг ноён нөхдөдөө хэлэв: “Энэ хэрэг тэр чөтгөр эмээс гарч үүссэн биш үү? Энэ гайхлыг урьд гарахад нь үзвэл даанч нүдэнд хүйтэн толгой цуслах шинжийн тархи харагдсан тул алах гэхэд тэр галзуу шулам эм элдэвлэж байгаад эр хүний зоригийг эвдэж, алуулсангүй билээ. Одоо санавал хатан баатрын хүү холиогүй мөн санж. Үхэр халх өмхий санаатай болоод он жил удавч огт мэдэгдсэнгүй. Нөхөцсөн гайхлууд санж. Халх гэж хаана ямар улс байдаг юм бэ? гэж надаас асууж байсан чөтгөр биш үү? Эм хүний дотор, тогооны хөө хоёр адилхан гэж үүнээс хойш мэдье. Арван настай байхад нь алахын зай байсан юм сан. Тэр чөтгөр эмд хамаг учир байсан хэрэг байна. Тэр эмийн арга баширт хууртаж энэ хэдэн омгийн улсыг Халхын гарт сөнөөхийн хэмжээ болов" гэж хэлээд толгойгоо салаавчлан гэдрэгээ хэвтэв.

	Тэндээс хүүхэн Содном, хув Нагварал хоёр өдөр бүгээд шөнө довтолгосоор явж Халхын нутгийн захад яаран гарахын сацуу орж явтал, баруун хойд этгээдэд нь нэгэн баян байдалтай айл харагдахад хүү хэлэв. “Эжий минь энэ айлд буух юм сан. Мэдэлгүй өнгөрлөө” гэсэнд эх нь хэлэв: “Буцаж очоод бууя. Халхын айл байх магадгүй. Харин наран гарах зүгээс очвол бэлэгтэй сайн байгаа" гэж хэлэлцээд очиж явтал тэр айлаас цал буурал толгойтой, цагаан сахал үстэй, цаглашгүй их настай өвгөн гараад, цайны дээжийг өмнөөс нь өргөөд орвол эх нь хэлэв: “За хүү минь, Одоо бид хоёрын явдал сааталгүй бүтэх болов. Таван зүйлээр бүтсэн тансаг идээний дээжийг өмнөөс цацав” гэлцээд тэдний гадаа очоод “нохой хорь” гэсэнд шар торгон ханжаартай, цэнхэр торгон дээлтэй, тэгшхэн сайхан нуруутай жаалхан охин гарч ирээд нохой хорьж өгвөл гэрт орохын завсарт хүүхэн Содном тэр жаалхан охины нэрийг асуувал Нэмэхбаяр гэдэг гээд инээмсэглэв. Гэрт нь орвол эхнэр хүүхэд голлож олон хүн сууцгааж байв.

	Бүгдийн мэндийг мэдээд асуувал өвгөн нь: “Ай бүсгүй таны нутаг хаана вэ?” гэсэнд хүүхэн Содном: “Уг нутаг Өлөн зовхистойд бий. Одоогийн нутаг Онгийн цагаан нуураар байна” гэсэнд өвгөн хэлэв гэнэ: “За хө, Өлөн зохистой гэдэг бол Халх Харчин хоёр нутгийн цав болох газар. Онгийн цагаан нуур гэдэг бол Өөлдийн гол нутаг. Чи хаанахын хүн хаачиж яваа вэ?” гэсэнд хүүхэн Содном хэлэв:

	Би угтаа халхын хүн билээ. Арван насандаа Өөлдөд баригдаж очоод байтал, арван гурван насан дээр манай халхын Хатан баатар бэйл ноён дайнд баригдаж миний байсан адаг ноён нэртэй айлын боолд очиж, муу эм над хайр өршөөлийг хүртээж хүсэвч олоход бэрх энэ сайхан үрийг хайрлаад тэнгэрт дэвшсэн билээ. Өчүүхэн би тэр хүний хайр өршөөлөөр энэ хүүг дагаж, Халх нутгийн захыг өнөө өглөө үзэж байна” гэхэд өвгөн ийн хэлэв гэнэ:

	“Ай Халхын хатан баатар бэйл гэгч чухам ямар янзын байдалтай хүн явсныг чи нарийн тодорхой хэлтүгэй” гэвэл хүүхэн Содном: “Чухам энэ мэт гэж ил тодорхой адилшаах хүн энэ гэрт үгүй тул далдын тэмдгийг адилтгахад ард нь “Ха" үсэг, хүйсдээ “Тан" үсэгтэй ноён байсан билээ" гэхэд тэр өвгөний царай хувьсан, нулимс гаргатал тэр гэрийн дотор байсан улс цөм уйлав. Хүүхэн Содном ч уйлав. Хув Нагварал ганцаараа эс уйлав. 

	Өвгөн “Өдий улс уйлахад, энэ хүү ганцаараа уйлахгүйг үзвэл чухам сайн эр байна. Хатан баатрын хүү мөн. Сайн эр байна. Ай хөөрхий манай тэр ноён "Ха”, “Тан” хоёр үсэгтэй байсан нь лав үнэн. Тиймийн тул Хатан баатар гэсэн учиртай билээ. Энэ бүсгүй тэнгэр эзэн ноёны минь алтан жолоог түшиж явсан нь үнэн байна. Одоо энэ хүүд тэмдэг байна уу" гэсэнд тэр хүү дээлээ бэлхгэнэж үзүүлбэл ард нь “Ван” үсэг байжээ. Харин чухам Хатан баатрын хүү дамжиггүй мөн байна. "Таны нэр хэн гэдэг билээ” гэсэнд “Хув Нагварал гэдэг билээ” гэв. Өвгөн “Ай тэндхийн үл бүтэх Өөлдийн өгсөн муу ёрын нэрийг энд орхи. Би нэр өгье гээд “Гүн ухаант гүнзгий сэтгэлт, чин бат Ванчин алдар өргөе" гэв.

	Манай зүүн боржигинд арван үе төрийн бэйл болон үе тасалдалгүй тэнгэр язгуурт суух байна гэж шинжье.

	Би Халхын хэрсүү Цэвэг гэгч хэдэн үе ноёдын шинжээд бараалхаж явав. Чухам төрийг төмөрлөгч өсөх үйзэн цэцэн баатар бэйл болох хүн гэж шинжье" гээд түүнээс хойш хүүхэн Содномоос Өөлдийн аж ахуй явдлыг асууж ярилцан хорин хэдэн хоног болтол хэрсүү Цэвэгийнд байж байв.

	Халхын боржигин бээлийн хошууны түшмэл ардууд манай ноёны хүү гэгч Өөлдөөс босоод халх нутгийн захад хэрсүү Цэвэгийнд ирээд байгаа гэж дам сонсоод нэг түшмэл тэргүүнтэй хоёр баатар удаатай, хорин хэдэн цэрэгтэй мордож тэднийд ирвэл цал буурал сахалтай, цаггүй их настай өвгөнөөс эхлэн бүгдийн мэндийг асуугаад суувал өвгөн: 

	“За хүүхдүүд нутаг хаана вэ? Хаачиж яваа вэ?” гэсэнд нутаг Оцол сансар ууланд байна. Хэрэг зориг энд. Дам сонсвол танайд манай боржигин бээлийн хүү гэж Өөлдөөс босож ирсэн хүү, хүүхэн хоёр байна гэж сонсоод манай ноёны хүү магад мөн бол залж аваачих, биш бол алах гэж цэрэглэж ирэв. Тэр хоёр хүн хаа байна” гэсэнд өвгөн: 

	“Айлд орсон болов уу? Энэ хэр эзгүй байна. Танай ноёны хүү мөн бишийг таньсангүй. Тав хийсэн жаалхан сайхан хүү дагуулсан тас хийсэн үгтэй гуалиг янзын охин Өөлдөөс боссон гэж ирээд байгаа. Хорин хэд хоноход хоёр этгээдийн явдлыг хэлэлцэж дуусаагүй билээ” гэтэл Ванчин хүү орж ирсэнд түшмэл тэргүүтэй бүгдээрээ босон харайж, сөгдөн амар мэндийг мэдэлцэж, аливаа зүйлийн явдлыг хэлэлцэн “Манай ноёны хүү магад мөн” гээд их баяр болцгоож, ноён боолын ёсоор ёслоод бас хүүхэн Содномыг авчирч хатан ёсоор ёслон бүгдээр их баяр болж, хамтаар нутагтаа ирж боржигин бүгдээр цугларч их баярын наадам үйлдэж, манай ноёны хүү, манийг эзлэгч хүн магад мөн хэмээн хэлэлцэж, баяр гомдол хоёрыг хэдэн сар болтол ярьцгааж гүйцсэн тухайд хотол хошуугаар есөн цагаан бэлэг барьж ёслолыг гүйцээгээд олноор амар тайвнаар жарган суув.

	Түүний хойд жил зуны эхэн сард зэрэг залгамжлахаар нийслэл Бээжин хотод очиж Богд эзэн хаанд бараалхаж, Өөлдийн дайнд эцэг нь баригдсан, эх нь хүүгийн хамт босож ирсэн явдлыг нэг нэгэнгүй тодорхойлон айлтгасанд богд эзнээс сайшаан шагнаж, төрийг төмөрлөгч өсөх үйзэн цэцэн баатар хэмээн үе улиран тасралтгүй залгамжлах цол хүртээгээд, найман зуун лан цалинтай бээлийн хэргэмээр шагнаж, эхэд нь төрийн үндсийг дэлгэрүүлэгч Тэгш номон Дар гэж цол хүртээж, тэнгэрийн бэр хэмээн хөх нөмрөг, магнаг олбог, зуун тавин лангийн цалин лай сүн жинс хэргэмээр өршөөн шагнав. Ванчин бэйл арван зургаан насандаа бээлийн хэргэм залгамжилж нутагтаа буцаж ирсний дараа Шинэхэн Соньхон хоёр баатар тэргүүтэй, шилсэн баахан цэрэгтэй эцгийн өсийг хариулахаар Өөлдийн зүгт мордож дайтахаар явж очтол Өөлд мэдээд, Манхан Манса, Мэлзэн Молиху гэж гурван омгийн өөлд Мангас шуламсыг ч бол дайлан чадах эхлэн алдаг Эвлэй баатар, олныг алдаг Онзол баатар, сүүлийг алдаг Сүрьеэ баатар тэргүүтэй гурван омгийн олон өөлд өдөр шөнөгүй сэргийлж, гурван мянган цэрэгтэй сууж байтал гэнэт нэгэн өдөр хуучны танил Хув Нагварал тэргүүнтэй Шинэхэн Соньхон хоёр баатартай шилсэн жанжны цөөн цэрэгтэй очиж, 

	“Өвгөн эцгийн өсийг хариулахаар ирлээ би, хар дотортой муу өөлдөд хариу чадал байна уу?” гээд хашхиран дайрч хамаг цэргийг бараг үгүй болгон байтал Өөлдийн гурван баатар дийлдэх төлөвөө мэдээд, гучин шилсэн цэргийг аван зугтаад хойноос нь хөөж бариад Онзол баатрыг олонд цээрлэлийг үзүүлж, олон агтын сүүлнээс уяж, олон хэсэг таслан алаад Сүрьеэ баатрыг сүлбэж шорлон алав.

	Эвдэй баатрыг энэ халхад боол хийхээр бариад, цалгих далайн амсарт аваачиж, цавчих мэсний ирэнд тулгаж "энэ насыг бартал, Эвлэй нэрийг балартал, энэ халхад хүчин зүтгэе” гэж ам тангаргийг нь авч барин аваад, цааш явж гурван омгийн Өөлдийг шүүрдэж, дагахыг дагуулж, дагахгүйг алаад, хот балгад тэргүүтнийг эзлэн, аливаа санасан санаа, зорьсон зоригоо цөмийг гүйцэтгээд буцаж ирэх замдаа Энх ноёныд бууж, аливаа явсан явдлаа бүрэн айлтгасанд: "Энэ ноён Эвлэйг энд орхи, би хүнд хүчир ажилд зарж байя. Манай ар халхад маш их заралт Дарнатын гэгээн байгаа болсон хойно Манхан Өөлдийн энэ зэргийн хүү яана аж" гээд авав...

